
急就篇注叙

急就篇卷第一

顔氏注

浚儀王應麟伯厚甫補注

卷第二

每標章首以字數爲斷者，蓋取其程課，學僮簡牘爲便也。以前之卒章，或與後句相躡。

〈躡，尼輙反。補曰︰急，疾也。就，成也。篇，書也。《蓺文志》云︰皆《蒼頡》中

正字也。又云︰閭里書師合《蒼頡》《爰歷》《博學》三篇，斷六十字爲一章。此篇分

章亦然，凡三十二章。晁氏曰︰雜記姓名、諸物、五官等字，以教童蒙。急就，謂字之

難知者，緩急可就而求焉。《說文�叙》︰《尉律》︰學僮十七已上始試。諷籀書九千

字，乃得爲吏。又以八體試之。郡移太史并課。最者，以爲尚書史。書或不正，輙舉劾

之。僮，通作童，未冠者。〉

漢黄門令史游撰

游，元帝時人也，見《漢書�蓺文志》。黄門令屬少府。〈補曰︰《後漢�宦者傳序》

︰史游爲黄門令，勤心納忠，有所補益。注︰禁門曰黄闥，中人主之。〉

急就竒觚與衆異，〈觚，音孤。〉

觚者，學書之牘，或以記事，削木爲之，蓋簡屬也。孔子歎觚，即此之謂。〈補曰︰《

論語》︰子曰：觚不觚，觚哉觚哉！程子曰︰觚而失其形制，則非觚也。〉其形或六面，

或八面，皆可書。〈補曰︰《史記》︰破觚爲圜。應劭云︰觚，八棱有隅者。《說文通

釋》︰觚，八棱木，於其上學書。〉觚者，棱也。〈棱，盧登反。〉以有棱角，故謂之

觚。言學僮急當就此竒好之觚，其中深博，與衆書有異也。〈補曰︰《說文》︰幡，書

兒拭觚布也。籥，書僮竹笘也。《周禮》疏︰古者未有紙筆，以削刻字。至漢，雖有紙

筆，仍有書刀。《漢書》注︰刀，所以削書也。〉班固《兩都賦》曰︰「上觚棱而棲金

爵。」〈補曰︰《班固傳》︰柧棱。注︰《說文》曰︰柧棱，殿堂上最高之處。徐鍇按：

《字書》︰三棱爲柧。柧棱，最高轉角處也。柧與觚同。〉今俗猶呼小兒學書簡爲木觚

章，蓋古之遺語也。

羅列諸物名姓字。

言此衆章列叙萬物之名，及人姓字。〈補曰︰羅，布也。《說文》︰物，萬物也。牛爲

大物，天地之數，起於牽牛。名姓字，皆謂人也。子生三月，父名之。姓，人所生也。

《左傳》︰衆仲曰︰天子建徳，因生以賜姓，胙之土而命之氏，諸侯以字爲謚，因以爲

族。官有世功，則有官族，邑亦如之。師服曰︰名以制義。申繻曰︰名有五，有信，有

義，有象，有假，有類。《禮記》曰︰男子二十冠而字，冠而字之，敬其名也。《通志》

曰︰三代之前，姓氏分而爲二。男子稱氏，婦人稱姓。氏所以別貴賤，貴者有氏，賤者

有名無氏。姓所以別婚姻，故有同姓、異姓、庶姓之別。三代之後，姓氏合而爲一。於

文，女生爲姓，故姓之字多從女，如姬、姜、嬴、姒、姚、嬀、姞、妘、婤、始、㚰、

嫪之類是也。〉

分別部居不雜廁。〈廁，初吏反。〉

前後之次，以類相從，種別區分，不相間錯也。〈種，之隴反。間，居莧反。補曰︰《

考工記》注、《說文�叙》皆引此。部，分也。廁，間也。種，類也。《說文通釋》︰

部，屬也。部之言簿也，分簿之也。〉

用日約少誠快意，

以其詳悉，多所該備，不費功日，而心意開了，故云快意也。《禮�學記》曰︰師逸而

功倍。〈補曰︰《蓺文志》︰用日少而畜徳多。《廣韻》︰約，少也。快，稱心也。〉

勉力務之必有喜。〈喜，許志反。〉

勉令勤習，以致業藝，則能顯逹，可好喜也。〈好，呼報反。補曰︰學在彊勉，用力多

者收功逺。喜，說也。學而時習之，不亦說乎？〉

請道其章。〈此後二句一韻。〉

叙致已訖，乃說之也。〈補曰︰《禮記》注︰道，猶言也。〉

宋延年，

微子，紂之庶兄。周武王克商，封之於宋。其後或以國爲姓，〈補曰︰宋國，今應天府。

姓當曰氏，《史記》︰契爲子姓，其後分封，有宋氏。〉遂有宋氏。〈補曰︰宋牼，宋

人。《莊子》云︰宋鈃。楚有宋玉、宋義，漢有宋昌、宋忠、宋疇、宋畸。〉延年之義，

取於壽考無疆也。〈補曰︰《方言》︰延，永長也，凡施於年者謂之延。〉漢有李延年、

杜延年、田延年。〈補曰︰又有嚴延年、孔延年、乗馬延年、解延年、東郭延年。〉篇

首廣陳諸姓及名字者，以示學徒，令其識習，擬施用也。自此以下，器用物務，次叙皆

同。而說者乃云是當時弟子名姓，又云是古賢聖之人，本出《易緯》，史游重述。此說

皆非也。姓者並是古來所有，非妄造之。名字或是舊人已經稱用，或是新構義理。然非

實相配屬，眞有其人。所以章中自云︰姓名訖，請言物。又云︰諸物訖，五官出。以此

求之，其意可暁。至如雜寳竒繒、殊俗異服，及疾病刑獄、官曹職務，豈非當時庠校之

內悉自有乎？皆汎說耳。《易緯》中頗有姓名與此同者，蓋後人妄取以附著之，非本聖

人所說也。先儒通論舊云︰緯書之作，僞起哀、平。應劭撰《風俗通》，亦多設人姓而

爲章句偶讀，斯效《急就》之爲也。〈屬，之欲反。校，胡孝反，其字從木。著，直略

反。補曰︰後漢張衡曰︰圖䜟成於哀、平之際。應劭有《氏族篇》。〉

鄭子方。

鄭桓公友，周厲王之子，宣王母弟也。宣王封之於鄭，〈補曰︰鄭本在西都畿內咸林之

地，今華州鄭縣。武公徙新鄭，今鄭州。〉其後或以國爲氏。宋有鄭翩，即其族也。〈

補曰︰魏有鄭安平，韓有鄭昌，漢有鄭當時、鄭弘、鄭子眞、鄭吉。〉子者，男子美稱。

方者，言其正直不回也。〈補曰︰魏有田子方，名無擇。漢有聞人通漢，字子方；隂子

方、辟子方。〉

衛益壽，

衛康叔，周文王之子也。周公旣誅管、蔡而封康叔爲衛侯，其後亦因國爲氏。〈補曰︰

《地理志》︰河內朝歌，康叔所封。今衛縣。宋有衛平，秦有衛先生，漢有衛綰、衛胠、

衛毋擇。〉益壽亦延年之義也。〈補曰︰《漢�王子侯表》有蔞侯益壽，《功臣表》有

其益壽、劉益壽，《匈奴傳》御史屬公孫益壽。〉

史步昌。

史氏之先，本周大夫史佚〈音逸。〉之後也。周亦有史籀，〈文救反。〉晉有史黯，〈

於減反。〉秦有史顆，〈口果反。〉衛有史狗、史鰌，〈千由反。〉其後並稱史氏。此

類甚多，不可具載。〈補曰︰楚史皇、史老，魏史起，漢史高。〉步昌，言高步而昌盛

也。漢有李步昌。〈補曰︰《功臣表》有趙步昌。以步名者，有陳步樂、衛步廣、吕步

舒。〉

周千秋，

周大夫周桓公、宰周公、周公忌父〈父，讀曰甫。〉繼守官邑，故有周氏。〈補曰︰漢

周燕，其先出自周平王之後。《廣韻》︰本自周平王子，別封汝川，人謂之周家，因氏

焉。一云︰赧王爲秦所滅，黜爲庶人，百姓稱爲周家，因氏焉。《史記》︰周最，周之

公子。〉周任之後，亦爲周姓。〈補曰︰魯有周豐，趙有周舍、周袑，魏有周訢、周巿，

楚有周文，漢有周勃、周昌、周仁。〉千秋，亦欲長生乆視也。漢有張千秋、田千秋。

〈補曰︰又有韓千秋、鄂千秋、夏侯千秋、蔡千秋、任千秋。《戰國䇿》云︰爲千秋之

祝。〉

趙孺��。〈��，叶乞郎反，見《楚辭�大招》。〉

造父善御，事周穆王，穆王封之趙城，其後因稱趙氏。晉之趙夙，即其苗裔，遂蕃衍焉。

〈補曰︰趙城，今晉州趙城縣。漢有趙尭、趙禹、趙充國、趙廣漢。〉孺，㓜少之號。

��，言可爲列��也。漢有蘇賢，字孺��。〈補曰︰牛邯、馬敦，字孺��。以孺爲字者，

韓安國、汲黯、韋賢曰長孺，孔霸曰次孺，灌夫曰仲孺，張安世曰子孺，枚臯曰少孺，

云敞曰㓜孺，王賀曰翁孺，陳君孺。造，千到反。父，讀曰甫。蕃，扶元反。〉

爰展世，〈展，一作歷。〉

爰氏之先，本與陳同姓。陳申公生静伯甫，伯甫八世〈一作葉。〉孫爰諸，生爰濤塗，

〈濤，徒高反。〉因而命氏。其後或爲轅字，又作袁字，本一族也。〈補曰：《左傳》

轅濤塗，《公》、《穀傳》作袁。《廣韻》：爰，舜裔胡公之後。袁，或作爰。《列子》

︰爰旌目。〉漢有爰盎。〈烏浪反。補曰︰《功臣表》有爰類，《說文》有爰禮，後漢

有爰延，《韓子》有爰騫。〉展者，伸也，言子孫蟬聯不絶也。或曰︰展，誠也。〈補

曰︰《爾雅》：展，信也。〉

高辟兵。〈辟音壁。兵，叶晡芒反，見《詩�擊鼓》、《無衣》、《抑》、《荀子�佹

詩》。〉

齊大夫高傒〈音傒。〉者，號高敬仲，本齊之公族也。其後遂稱高氏，大爲著姓。〈補

曰︰《廣韻》︰齊大公之後，食采於高，因氏焉。〉又惠公之孫曰公孫竈，亦稱高氏。

〈補曰︰又鄭有高渠彌、高克，宋有高哀，趙有高共，孔子弟子高柴，《漢�高帝紀》

有高起，《儒林傳》有高相。〉辟兵，言能弭止兵戎也。〈補曰︰《漢�霍光傳》有司

隸校尉臣辟兵，不知姓。《王子侯表》有西梁侯闢兵，《百官表》執金吾辟兵、楚元王

太子辟非。注︰辟非，猶辟邪、辟兵之類。《史記》宋辟公辟兵，《紀年》桓侯辟彊。

言辟禦彊梁者，亦猶辟兵、辟非。〉

鄧萬歳，

鄧，古國名，本曼姓也，其後稱鄧氏。〈曼，音萬。〉楚有鄧廖，〈音聊。〉鄭有鄧析，

〈先歷反。〉並其族也。〈補曰︰鄧國在南陽鄧縣。楚有鄧宗、鄧說，陳有鄧元，漢有

鄧弱、鄧公、鄧平、鄧馮。〉萬歳，猶千秋耳。〈補曰︰《廣韻》︰殷王武丁封叔父於

河北，是爲鄧侯，後因氏焉。《漢�王子侯表》︰中山靖王子曲成侯萬歳，又有陳萬年。

後漢廣宗王萬歳，唐有張萬歳、謝萬歳。〉

秦妙房。〈妙，一作眇。《漢書》：眇，讀曰妙。〉

秦本地名，後爲國號，因又命氏。〈補曰︰舜七友，秦不虛。《史記》︰秦之先嬴姓，

其後分封有秦氏。秦者，隴西谷名。《括地志》︰秦州清水縣本名秦。〉魯有秦堇父、

秦丕兹、秦遄，皆秦姓也。〈補曰：《左傳》魯有秦周，孔子弟子有秦袒、秦冉、秦商、

秦非，燕有秦開、秦舞陽，楚有秦嘉，漢有秦同、秦先、秦恭。〉妙，謂徳行高妙也。

房，謂徳之所聚也。〈補曰：後漢夏侯淵，字妙才。以房爲字，若蕭秉、毋將隆、賈捐

之、侯霸字君房，温序字次房，張良字子房，郭禧字公房。以房爲名，若費長房。堇，

音謹。父，讀曰甫。遄，上專反。〉

郝利親，〈郝，呼各反。〉

郝，京兆盩厔郷名也，〈盩，竹留反。厔，竹乙反。〉因地以命氏焉。〈補曰：《唐�

宰相世系表》：出自郝省氏，太昊之佐也。商帝乙之世，裔孫期封於太原之郝郷，因以

爲氏。〉漢有郝賢。今盩厔縣猶出郝姓。〈補曰︰《百官表》：郝黨。後漢郝孟節。〉

利親，言其善父母也。〈補曰︰《漢�王子侯表》有參戶孝侯利親、劇魁侯利親、平的

釐侯利親，後漢阜陵王便親。〉

馮漢強。〈強，一作彊。〉

馮氏之先，本歸姓也。鄭大夫有馮簡子，其後遂爲大族。〈補曰︰《廣韻》：畢公高之

後，食采於馮城，因命氏。齊有馮驩，韓有馮亭，秦馮毋擇、去疾、劫，漢馮唐、馮奉

世。〉漢強，意在忠於本朝也。〈補曰︰《漢�王子侯表》有��氏孝侯漢強，後漢吕強

字漢盛。〉

戴護郡，

戴氏之先，與宋同族。宋戴公生子文，遂稱戴氏。戴惡即其後也。〈補曰︰《孟子》：

宋有戴不勝盈之。《韓子》：戴驩爲宋太宰。《風俗通》云︰氏於謚，戴、武、宣、穆

是也。漢有戴徳、戴聖、戴崇、戴長樂、戴野。〉護郡，言爲太守若都尉。〈補曰︰《

諸侯王表》：廣陵王護人。《說文》：周制：天子地方千里，分為百縣，縣有四郡。故

《春秋傳》曰：下大夫受郡，是也。至秦，初置三十六郡，以監其縣。《釋名》︰郡，

羣也，人所羣聚。〉

景君明。〈明，叶音芒。《易》︰潜龍勿用，陽氣潜藏，見龍在田，天下文明。《書》

︰元首明哉，股肱良哉，庶事康哉。《詩》︰東方未明，顚倒衣裳。〉

X-GORB Books | zh.wikisource.org | CC BY-SA 4.0 6 / 26



急就篇/卷一

景氏，楚之同族，本芈姓也。〈芈，莫尔反，《史記索隱》：弥是反。芈，羊声也。〉

漢高祖用婁敬之計，徙齊、楚大族入関，景氏亦遷名数。今之好畤、鄭縣、華隂諸景是

也。〈補曰：楚有景舍、景翠、景鯉、景差、景駒，又秦有景監，漢有景建。《廣韻》

︰齊景公之後。後漢有景丹、景鸞。〉君明，言有明徳，冝爲列國諸侯也。漢有京房，

字君明。〈補曰：《蘇子》曰︰貴之則曰公，賢之則曰君。魏管輅字公明。〉

董奉徳，

董氏之先，本己姓也。飂叔安之裔子曰董父，能擾畜龍，服事帝舜，舜賜之姓曰董。〈

己，音紀。飂，力救反。父，讀曰甫。〉又周太夫辛有之二子適晉，與籍氏俱董督晉之

典籍，因爲董氏。董狐、董叔、董安于，皆其後也。〈補曰︰晉有董因，漢三老董公、

董仲舒。〉奉徳，言其奉持徳義也。一曰：言有賢德，人所戴奉也。〈補曰︰《說文通

釋》云：徳者，得也。內得於己，外得於人。《後漢�儒林傳》︰任末友人董奉徳。〉

桓賢良。〈桓，一作随。〉

宋桓公孫鱗矔，宋司徒，號曰桓子，〈矔，工喚反。〉因爲氏焉。向〈式亮反。〉魋〈

大回反。〉號桓司馬，其後亦稱桓族。〈補曰︰《東觀記》：桓榮，本斉桓公後也。桓

公作伯，支庶用其謚立族命氏焉。斉有桓跳，秦有桓齮、桓楚，漢有桓��、桓生。〉賢

良，言可應賢良之舉也。〈補曰︰謂有賢行而良善也。　随，姬姓，以國為氏。《風俗

通》云︰隋侯之後，漢有隨何、隨蕃，又有隨昱。又晉士㑹受隨邑，亦曰隨㑹。〉

任逢時，〈任，音壬。〉

周文王母任氏之女，此古姓也。又有任國之君，太皡之後，本風姓也，其後亦爲任氏焉。

〈補曰︰《詩》︰摯仲氏任。《世本�氏姓篇》云︰任姓，謝、章、薛、舒、吕、祝、

終、泉、畢、過。《廣韻》︰黄帝二十五子，十二人各以徳為姓，第七為任。孔子弟子

有任不斉，魏有任章、任座，趙有任登，秦有任��，漢有任敖、任安、任宏。〉逢時，

言遇太平也。漢有王逢時。

侯仲郎。

侯氏之先，鄭大夫侯宣多侯羽之後也。魯有侯叔夏、侯犯，齊有侯朝，其後亦皆以爲姓。

〈補曰︰魏有侯嬴，漢有侯公、侯應、侯嘉。〉仲者，次伯之下。郎者，可爲郎官也。

〈補曰︰仲郎，字也。後漢孟佗，字伯郎。〉

由廣國，

戎人由余入秦爲相，其後遂稱由氏。楚大夫王孫由于有忠勇之節，楚人亦謂其族爲由氏

焉。〈補曰︰《風俗通》：由余，秦相也。漢有由章。〉廣國，言爲本朝益土地也。〈

補曰︰漢有竇廣國。又張廣國為太常。〉

榮惠常。〈榮，一作崇。〉

周大夫有食采於榮者，因而氏焉。〈補曰︰《論語》：武王有乱臣十人。注︰有榮公。

〉《周書》曰：王俾榮伯，作《賄肅慎之命》。《春秋》稱天王使榮叔來含。〈胡暗反。

〉《國語》云︰厲王恱榮夷公。皆榮氏也。魯有榮鴐鵝，〈鴐，音加。《左傳》作駕。

〉楚有榮黄，其後亦稱榮氏。孔子所見榮啓期，泰山郕人也。〈郕，音成。〉或謂榮聲

期，「啓」、「聲」相近故也。漢有榮畜。〈補曰：榮成伯，魯聲伯之子，名樂。孔子

弟子有榮旂。《漢�儒林傳》有榮廣。《大戴礼》：榮伊。《戰国䇿》︰宋榮蚠。《吕

氏春秋》：黄帝命榮猨鑄鐘。〉惠常，言以仁惠爲常也。〈補曰︰惠，順也。言順常道

也。〉

〈崇，國名，在今京兆府鄠縣。崇侯之後，以囯爲氏。〉

烏承禄，

齊大夫烏餘之後，遂以爲姓。〈補曰︰又有烏枝鳴。〉莒亦有烏存，秦有力士烏獲。承，

受之也。〈補曰：《尓雅》：禄，福也。後漢有承禄觀。〉

令狐橫。〈令，力呈反。橫，叶音黄，見《荀子�佹詩》、《楚辭�九辨》、魏文帝、

曹子建詩。橫，叶胡剛反。〉

令狐，晉地名也，在河東。大夫魏顆食邑於此，號令狐顆，因爲氏焉。〈補曰︰《囯語》

：令狐文子，魏顆之子魏頡也。《廣韻》云：畢万之後。漢壺関三老令狐茂。顆，口果

反。〉橫，充也，大也。〈補曰：齊有田橫，漢有王橫，郭憲字子橫。〉

朱交便，

舜臣朱武，〈補曰：當作「朱虎」，顔氏避唐諱。〉其後以爲姓。〈補曰：《後漢�朱

暉傳》、《東觀記》曰：其先宋微子之後，以囯氏。周衰，諸侯滅宋，犇碭，易姓為朱。

《廣韻》：本自高陽，後周封于邾，後為楚所滅，子孫乃去邑氏朱焉。〉《論語》有逸

民朱張，《春秋左氏傳》齊有朱毛，漢有朱家。〈補曰：魏有朱亥，楚有朱英，漢有朱

買臣、朱邑、朱雲、朱傳、朱宇、朱贛、朱穆。〉交便，善與人交，皆便安之也。〈補

曰︰交，共也。便，利也。猶《荀子》所云「兼利天下」也。〉

孔何傷。

孔氏之先，與宋同祖。閔公生弗父何，何曾孫曰正考父，考父生孔父嘉， 〈父，皆讀曰

甫。〉仲尼即其後也。〈補曰：《廣韻》：簡狄吞乙卵生契，賜姓子氏。成湯名履，字

天乙，後代以子加乙，始為孔氏。漢有孔臧、孔安國。〉衛有大夫孔逹、孔烝鉏，〈仕

於反。〉其後亦称孔氏。〈補曰：鄭有孔叔、孔將鉏，又子孔之後孔張，陳有孔寧、孔

奐，斉有孔應。〉何傷，言無所傷害也。〈補曰：取《論語》「何傷於日月」。沛公左

司馬曹毋傷。《諸侯王表》：梁貞王毋傷。《王子侯表》：封斯侯胡傷。《灌嬰傳》：

齐有華毋傷。〉

師猛虎，

師，樂人無目者之稱也。晉有師曠，〈補曰：又有師服。〉魯有師己，〈音紀。補曰：

又有師摯、師冕、師乙、師襄。《列女傳》：魯師春姜，師氏之母也。〉鄭有師悝、〈

口回反。〉師蠲、師觸，其後皆以爲姓。〈補曰：鄭有師叔，漢有師丹、師史、師臨。

〉以猛獸爲名，尚其威也。〈補曰：舜臣有朱虎，周有召虎、王子虎。《後漢�劉盆子

傳》︰吕母，其中勇士，自号猛虎。清河王子虎威。〉

石敢當。

衛有石碏、〈于弱反。〉石買、石惡，〈補曰：又石駘仲、石祈子。〉鄭有石癸、石楚、

石制，皆爲石氏。周有石速，〈補曰：又有石尚。〉齊有石之紛如，〈紛，扶云反。〉

其後亦以命族。〈補曰：楚有石奢，宋有石驅，魏有石申夫，漢石奮。〉敢當，言所當

〈一作向。〉無敵也。〈補曰：《孟子》曰：惡敢當我哉。〉

所不侵，

所所，砍木聲也。古有虞衡之官，因主伐木，遂以為姓。〈補曰：《說文》引《詩》︰

伐木所所。《穀梁傳》隱九年︰俠卒。俠者，所俠也。《風俗通》：所姓，宋大夫華所

事之後。〉漢有所忠，武帝之近臣也。〈補曰：後漢有所輔。〉不侵，言其謹慤，〈丘

角反。〉不爲㓂暴也。《春秋左氏傳》曰︰不侵不畔之臣。〈補曰：《吕氏春秋》有《

不侵篇》，云：公孫弘可謂不侵矣，立千乗之義而不可凌，可謂士矣。言不可侵侮也。

〉

龍未央。〈央，於良反。〉

龍，舜臣名，命爲納言者也，其後遂以為姓。又董父既賜姓曰董，又易氏曰豢龍，〈豢，

音宦。〉其後亦為龍氏。〈補曰：魏將龍賈，項羽將龍且，《孟子》有龍子，《列子》

有龍叔，《孔叢子》有龍穆。〉漢有龍徳，善鼓琴。〈補曰：又有龍述、龍端。〉未央，

言益壽無極也。〈補曰：《蓺文志》有《待詔臣安成未央術》一篇。《郊祀歌》：延壽

命，永未央。王逸注《楚辭》云︰央，尽也。《漢�王子侯表》：薪館侯未央，中山靖

子；容丘侯未央，魯安王孫；新昌侯未央，燕剌王曾孫；臨都侯未央，梁敬王子。《功

臣表》：搖未央。《匈奴傳》：刑未央。〉

伊嬰齊，

伊摯、伊陟，殷之��宰，其後遂為著姓。漢有伊籍。〈補曰：漢御史中丞伊嘉。《儒林

傳》：伊推。王莽封伊玄奉伊尹後。〉嬰齊，謂嬰身之絜齊者也。魯有公孫嬰齊，〈補

曰：又有仲嬰齊、滕子嬰斉，晉有趙嬰斉，宋有樂嬰斉，衛有孔嬰斉，鄭子皮之子嬰斉，

楚有公子嬰斉。〉漢有南越王趙嬰齊。〈補曰：《王子侯表》：阿武侯嬰斉。《功臣表》

：武嬰斉。《蓺文志》有郎中嬰齊，不知其姓。《礼記》注：嬰，猶鷖弥也。《蒼頡篇》

：女曰嬰，男曰兒。〉

翟回慶。〈《廣韻》︰翟音狄。慶，叶音羌。《易》︰乃終有慶。《詩》：農夫之慶，

孝孫有慶。《反离騷》：慶夭顇而䘮榮。讀與羌同。《幽通賦》：慶未得其云已。《文

選》作「羌」。《詩集傳》：慶，叶祛羊反。〉

翟氏，本齊翟僂〈力羽反。〉新之後也。魏有翟璜、翟翦，漢有翟公、翟方進。〈補曰：

《史記》：六囯有翟景。《功臣表》︰翟盱。《百官表》︰翟萌。《儒林傳》︰翟牧。

〉回慶者，言福喜方來也。〈補曰：《說文》：回，轉也。〉

畢稚季，〈稚，直利反。〉

周文王之子有畢公高者，其後以爲姓，晉之畢萬即此族焉。〈補曰：畢囯在長安縣西北。

《晋語》有畢陽，滕有畢戰，《漢�百官表》有畢聚、畢由。〉稚季者，言非長、〈竹

丈反。〉叔，㓜也。漢有杜稚季。〈補曰：《漢書》作「稺」，霸陵大俠。《尓雅》：

㓜，稚也。《說文》：季，少稱也，从子，从稚省。漢諸葛豊字少季，尹敏字㓜季。以

稚名者，徐稺孺子。以稚字者，王稚叔、匡衡稚圭、龎真稺孫、郇相稚賔、鄭弘、王根

稚��、傅喜稚游、王渙稚子、周澤稺都、孫堪子稺。〉

昭小兄。〈兄，叶虛王反，見《詩�鶉之奔奔》、《陟岵》、《皇矣》、《楚辭�天問》

。〉

昭氏，亦楚同姓，共屈、景為三族者也。當戰國時有昭奚恤。〈補曰：三閭大夫掌王族

三姓，有昭陽、昭睢、昭常、昭献、昭魚。〉小兄，言上有昆而下有弟也。〈補曰︰《

尓雅》︰男子先生為兄。漢尹翁歸、翟牧字子兄。注云︰兄，讀曰況。《說文通釋》︰

兄者，況也，能以言況其弟也。〉

柳尭舜，

魯公子展之後也。〈補曰：《廣韻》：魯孝公子。〉有展禽者，食采於柳下之地，因爲

柳氏焉。〈補曰：衛有柳莊、柳若。〉尭舜，言依唐虞二帝之則以自警也。〈補曰：漢

有趙尭、李舜。〉

樂禹湯。〈樂，一作藥。〉

樂氏之先，與宋同姓。戴公生樂父〈讀曰甫。〉衎，〈苦旦反。〉是稱樂氏，樂喜皆其

後也。〈補曰︰樂豫，戴公玄孫。《唐�世系表》：戴公生公子衎，字樂父。《廣韻》：

戴公四世孫樂吕為大司㓂。樂喜，司城子罕也。〉楚有樂伯，亦因得姓。戰國時，燕有

樂毅、樂間。〈補曰：魯有樂頎，晉有樂王鮒、樂徵、樂霄，鄭有樂耳，孔子弟子有樂

欬，魏有樂羊、樂騰，趙有樂池，漢有樂說。〉禹湯，言欽夏殷兩王之美，順其則也。

〈補曰：漢有兒湯、貢禹、張湯、趙禹。　藥氏，後漢有藥崧。〉

淳于登，

《春秋》淳于公如曹，度〈徒各反。〉其國危，遂不復。淳于之地，即北海淳于縣是也，

後以國爲姓。戰國時，齊有淳于髠。〈口昆反。〉秦始皇時有淳于越，漢有淳于長。〈

補曰：又淳于意、淳于陵渠、淳于恭。淳于縣故城在密州安丘縣東北。恭，淳于人。《

爾雅》：登，成也。《廣韻》：升也，進也。宋有華登。〉

費通光。〈費，扶味反，一音祕。〉

費氏，楚大夫費無極之後也。〈補曰︰《史記�秦紀》：女華生大費，是為柏翳。大費

生子二人，二曰若木，實費氏。其玄孫費昌，為湯御，以敗桀於鳴條。《夏紀》云：禹

為姒姓，其後分封，有費氏。《廣韻》云：夏禹之後，殷有費中。《左傳》：魯有費庈

父。費音祕。庈音琴。《孟子》︰費惠公。戰國有費緤，漢有費貽。〉漢有費直。通光，

猶言開明。〈補曰：後漢王��字通曜。〉

柘温舒，〈柘，之夜反。〉

柘，楚地名也，後更爲縣，時屬淮陽國，所居之人，因而命氏。〈補曰：《灌嬰傳》︰

柘公王武。柘，今拱州柘城縣，故柘城在寧陵縣。《史記》：越大夫柘稽。〉温舒，言

其温裕而安舒。漢有路温舒。〈補曰：《史記�樂書》：聞宫音使人温舒而廣大。漢又

有王温舒。〉

路政陽。〈政，一作正。〉

路，水名也，又因爲縣，在涿郡界，居者氏焉。〈補曰︰陸終子求言，爲妘姓。路，其

後別封也。《唐�世系表》：出姬姓，帝摯子玄元，尭封於路，子孫以國氏。《廣韻》：

本自帝摯之後。《吕氏春秋》有路說。〉漢有路中大夫、路温舒。〈補曰：又路博徳、

路恭、路充國。〉政陽，言其堪爲政而有光陽也。〈補曰：政，一作正，謂陽德之正也。

司馬相如曰：正陽顯。見《詩譜》「有徐正陽」注。〉

霍聖宫，

周文王之子有霍叔武〈一作處。〉者，其國在河東，今霍邑縣是也。後嗣爲晉獻公所滅，

子孫遂姓霍氏。漢之霍去病、霍光，即河東人也。〈補曰：霍邑，今晉州。《左傳》：

晉霍伯先且居也。〉聖宫，言覩〈一作觀。〉聖人之奧祕，若入其宫室也。子贛曰︰譬

之宫牆，夫子之牆數仭，不得其門而入，不見宗廟之美，百官之富。〈補曰︰《說文通

釋》：通而充識曰聖。漢馮立字聖��。〉

顔文章。

顔氏，本出顓頊之後。顓頊生老童，老童生吳回，爲高辛火正，是爲祝融。祝融生陸終，

陸終生六子，其五曰安，是爲曹姓。〈補曰︰《世本》宋忠曰︰安，名也。〉周武王封

其苗裔於邾，爲魯附庸，在魯國鄒縣。其後邾武公名夷父，字曰顔，〈父，讀曰甫。〉

故《春秋公羊傳》謂之顔公。其後遂稱顔氏，齊、魯之間，皆爲盛族。孔子弟子逹者七

十二人，顔氏有八人焉。四科之首，回也，標爲徳行。〈補曰︰顔回父顔無繇，顔辛、

顔高、顔祖、顔之僕、顔噲、顔何。〉《韓子》稱儒分爲八，而顔氏處其一焉。〈補曰

︰齊有顔庚，衛有顔讎由，戰國有顔率、顔斶，魯有顔闔、顔丁。〉漢有顔駟、顔異、

顔安樂，以《春秋》名家。文章，言其文章也。〈一作「言有文章之材也」。〉

管財智，〈管，一作莞。〉

管氏之先，出自周文王，以國命氏也。〈補曰：管國在鄭州管城。《廣韻》：周文子管

叔鮮之後。〉齊有管至父、管夷吾、管于奚、管脩，因爲著姓。〈父，讀曰甫。補曰：

《新序》：楚有筦蘇。《戰國䇿》：齊有管燕。〉財智，言富於財而又多智也。〈補曰：

《漢書》「財」與「材」字通。《鼂錯傳》︰資財不下五帝。《孟子》：有逹財者。亦

與「材」同，言有材有智也。　莞氏，《漢�儒林傳》：筦路。師古曰：筦亦管字。蕭

該案︰《風俗通�姓氏篇》有筦、管二姓，云︰筦蘇，楚大夫，見《吕氏春秋》。漢有

筦路，爲御史中丞。莞，音官。〉

偏呂張。

楚之軍帥，〈所類反。〉使主偏者，因以爲姓也。《司馬法》曰：車十五乗曰偏。《春

秋左氏傳》曰：廣有一卒，〈廣，工曠反。〉卒偏之兩。〈補曰：《廣韻》：偏，姓，

引《急就章》。〉呂張，言爲心呂之臣，可張大王室也。昔者大岳爲禹心呂之臣，故封

呂侯，以譬身有脊呂骨也。其爲字象形，非兩口也。〈補曰：《國語》：四岳氏曰有呂，

謂其能為禹心膂。《字林》云︰呂，脊骨也，又作膂。楚蔿呂臣。一云︰云呂、張，二

氏也，與後「魏唐」同。呂，姜姓，因封呂為氏，呂尚其後也。又晉呂錡、呂相，本魏

氏。張本自軒轅第五子揮始造弦，寔張網羅，世掌其職，後因氏焉。周有張仲，晉有張

老。〉

魯賀喜，

伯禽之後有悼公者，爲楚所滅，子孫以國爲氏。〈補曰：魯國在兖州曲阜縣。《風俗通》

云：氏於國，齊、魯、宋、衛是也。戰國有魯仲連、魯句踐，漢有魯賜、魯翁孺、魯恭。

〉賀喜，言有喜而可賀也。〈補曰︰《說文》︰賀，以礼物相奉慶也。漢有陳賀、繒賀、

梁丘賀、張賀、公孫賀。〉

觀宜王。〈觀，工喚反，一作灌。〉

觀，夏之同姓諸侯也，國滅之後，因而氏焉。晉有觀武，楚有觀起、觀從，皆其胤也。

〈補曰︰《地理志》︰東郡畔觀縣。今澶州觀城。《左傳》：夏有觀扈。《囯語》：啓

有五觀。晉有觀虎，武即虎也。楚又有觀丁父、觀瞻、觀射父，戰囯觀鞅。〉觀字或作

灌。斟〈之林反。〉灌，亦夏時國名也，其後爲灌氏焉。〈補曰︰《地理志》：北海壽

光縣。應劭曰︰古㘰灌，禹後，今灌亭是也。在青州。〉漢有灌嬰。宜王，言有益於王

室者也。〈補曰︰漢有酒泉侯宜君。注︰宜君，侯之名也。〉

程忠信，

程氏之先，本重黎之後。周有程伯休父，因姓程焉。〈重，丈龍反。父，讀曰甫。補曰

︰雒陽有上程聚，古程國。《氏族略》：重爲火正，裔孫封於程。〉晉有程鄭，實佐下

軍。漢有程鄭，臨卭富室。〈補曰︰《晉語》注︰程鄭，荀驩之曾孫，程季之子。晉有

程嬰。《韓詩外傳》：斉程本子。秦程邈，漢程不識、程嘉。〉忠信，爲周言不阿黨也。

〈補曰︰中心爲忠，人言爲信。《易》曰：忠信，所以進徳也。〉

吳仲皇。

周大王之子太伯，始封於吳，吳氏即其後也。〈補曰：《廣韻》云：後季札避囯，子孫

家于魯、衛之間。吳起，衛人。趙有吳廣。舜後封虞，虞、吳音近，亦姓吳。漢吳芮、

吳公。〉仲者，次伯之下。皇者，正也，大也。

許終古，

許氏，許由之後也。太嶽之胤有姜姓者，封於許國。〈補曰：《國語》：姜，伯夷之後

也。注︰伯夷，炎帝之後，四岳之族。《左傳》注：許，潁川許昌縣。今潁昌府。太岳，

神農之後，尭四岳也。〉其後爲楚所滅，末裔亦姓許。晉有許偃，〈補曰：《左傳》：

許偃，楚大夫。〉鄭有許瑕，楚有許伯，亦稱許氏。〈補曰：趙有許歷，漢有許昌、許

商。〉終古，言不廢絶也。〈補曰：《考工記》注：終古，常也。《离騷》注：古之所

終，謂來日之無窮也。《吕氏春秋》：夏太史令終古。〉漢有濟北思王終古。〈補曰：

《王子侯表》：柏暢侯終古、雲侯終古。《功臣表》︰蘌兒侯轅終古。轅，一作榬。〉

賈友倉。

賈，本姬姓國也，晉吞滅之，後稱賈氏。〈補曰︰《廣韻》：周賈伯之後。〉晉有賈華、

賈佗、〈徒何反。補曰︰《囯語》注：賈季，狐偃之子射姑也，食采於賈，字季佗。〉

賈伯、賈辛，皆其裔也。〈補曰：漢有賈山、賈誼。又《左傳》斉有賈舉、賈寅。陳有

賈獲。〉友倉，言慕倉舒，追而友之。〈補曰︰《左傳》：高陽氏有才子蒼舒。《古今

人表》作「倉舒」。《孟子》曰：尚論古之人。是尚友也。〉

陳元始，

舜後嬀滿，周武王封之於陳，其後爲楚所滅，子孫因姓陳焉。〈補曰：陳囯，今陳州。

陳公子完奔斉，爲陳氏。《孟子》︰陳良，楚産也。戰國有陳軫，漢有陳嬰、陳平。〉

元始，長子之稱也。〈補曰：《尓雅》：元，始也。《穀梁傳》䟽：穀梁子名俶，字元

始。《功臣表》有陶元始。後漢崔寔一名台，字元始。〉

韓魏唐。

周武王之子封於韓，其後爲晉所滅，因稱韓氏，晉大夫韓萬即其後也。及三家篡晉，侯

王相襲，故其宗黨分布四方。〈補曰：韓侯囯在同州韓城。《礼記》䟽︰以邑為氏，韓、

趙、魏是也。〉或曰︰韓萬，曲沃桓叔之子也。晉滅韓，令萬食其地焉，因爲韓氏。〈

補曰︰漢有韓信、韓安囯、韓延壽、韓福、韓嬰。〉魏唐，取二國之地以爲名也。〈補

曰：《集古録》：漢有孟縱字河雒，亦此類。〉魏本姬姓，亦爲晉所滅，其地即河東河

北縣是也。〈《地理志》：河東郡河北縣，《詩》魏囯。今河中府永樂縣。《廣韻》：

畢萬仕晋封魏，後因氏焉。漢有魏無知、魏相。〉唐即晉地也，故《詩�蟋蟀�叙》曰

︰此晉也而謂之唐。〈補曰：河東本唐尭所居。成王封母弟叔虞曰唐侯，至子爕攺為晋

侯。史伯曰：當成周南有隨唐。唐，姬姓。《左傳》：唐惠侯、唐成公。《廣韻》：唐

尭之後，子孫氏焉。鄭有唐荀，魏有唐睢，宋有唐鞅，楚有唐狡、唐勒，漢有唐厲、唐

蒙、唐都。一云︰魏、唐，二氏也。〉

液容調，〈液，音亦，一作掖。〉

上古道術之士，善於鍊化，能作液湯者，後嗣因以液爲姓。〈補曰：《素問》有《湯液

論》。《蓺文志》：《湯液經法》三十二卷。《事物紀原》：《湯液��》出於伊尹。《

廣韻》：液，姓，引《急就章》。〉容調者，言其容止調和。〈補曰：掖，縣名，在東

萊，今萊州，以邑為氏。《廣韻》有掖姓。容調，��和也。《荀子》曰：調而不流，��

容而不乱。〉

柏杜楊。〈杜，一作度。楊，一作揚。〉

古帝有柏皇氏，其後稱柏氏焉。一曰：晉伯宗、伯州犂之後。古通用字，柏與伯同，故

爲柏氏。〈補曰：《古今人表》「伯」皆為「柏」。又柏囯在汝南西平縣。《莊子》：

柏矩。〉魏有柏直，漢有柏至。〈補曰：《功臣表》：柏至侯許盎，非姓名也。《西南

夷傳》：柏始昌。〉杜陽，以二木爲名也。杜，甘棠也。牡者曰棠，無子者也；牝者曰

杜，有子者也。〈補曰：《尓雅》注：今之杜棃。〉楊，一名蒲柳，可以爲矢。〈補曰：

《尓雅》注、《左傳》所謂董澤之蒲。柏、杜、楊，皆木也，亦馬、牛、羊之類。一云：

杜、陽，二氏也。杜本自帝尭，祁姓，杜伯之後。六國有杜赫，漢有杜周。或作度，亦

氏也。漢有度尚。楊本自周宣王子楊侯，後并於晉，因爲氏。漢有楊敞。亦作揚。漢有

揚雄。〉

曹富貴，

曹氏，即陸終之子安所出也。又周文王之子曰曹叔振鐸，武王封之陶丘，號曰曹伯。其

後爲宋所滅，亦爲曹氏。而齊有曹開，亦稱曹族。〈補曰：史伯曰︰祝融八姓，曹姓鄒、

莒。《荀子》：紂臣曹觸龍。《廣韻》：周武王封曹挾於邾。魯有曹劌，孔子弟子曹䘏，

《孟子》有曹交，漢有曹參。《魏武家傳》自云曹叔振鐸之後。曹囯本曹州。《廣韻》

云：以國爲氏。〉富貴，言滿而不溢，高而不危也。〈補曰：《功臣表》：張富昌。〉

尹李桑。

尹氏，本周大夫也，後爲官族。〈補曰：周有尹佚、尹吉甫，晉有尹鐸，斉有尹文、尹

士，漢有尹更始、尹翁歸、尹斉、尹當、尹咸。〉李桑，義與杜楊同。〈補曰：《漢�

外戚表》有竇桑林。一云：李、桑，二氏也。李，伯陽之後，晉李离、李調，魏李克、

李悝，趙李牧。桑，秦公孫枝子桑之後。斉有桑掩胥，漢有桑弘羊、桑欽。〉

蕭彭祖，

蕭氏，本出殷之六族，成王所用封伯禽也。又有蕭國，其君子姓，宋之附庸，爲楚所滅，

亦稱蕭氏。〈補曰：《風俗通》：宋樂叔以立御說之功，受封於蕭，列附庸之囯。今徐

州蕭縣。《廣韻》：本自宋支子，食采於蕭，後因為氏。漢有蕭何、蕭望之、蕭奮。〉

彭祖者，追慕彭鏗，尚其長年也。〈鏗，口耕反。補曰：《莊子》云︰彭祖上及有虞，

下及五伯。《世本》云：姓籛名鏗。〉漢有張彭祖、嚴彭祖。〈補曰︰又有趙王彭祖、

祕彭祖、竇彭祖、田彭祖、趙彭祖、刘彭祖、鄧彭祖、黎彭祖、蔡彭祖。〉

屈宗談。〈屈，居勿反。談，徒甘反，叶陽韻。〉

屈氏之先，楚同姓也，屈瑕、屈重、屈蕩、屈建、屈平，皆其後焉。〈補曰︰《元和姓

纂》：楚武王子瑕食采於屈，因氏焉。宋有屈穀，韓有屈臼，後漢有屈豫、屈充。〉宗

談，言有口辯，爲談者所宗也。〈補曰︰《說文》：談，語也。趙有張孟談。〉以談合

桑，古韻䟽也。〈補曰︰《詩�殷武》嚴叶遑，《桑柔》瞻叶臧。〉

樊愛君，

周大夫仲仙甫，宣王時爲樊侯，遂稱樊氏，樊皮即其後也。〈補曰︰樊邑在東都畿內。

殷民七族有樊氏。孔子弟子樊遲，秦有樊於期，漢有樊噲、樊重、冨人樊嘉。〉愛君，

言慕鬻拳之爲人也。〈鬻，弋六反。拳，音權。補曰︰范��曰︰以兵諫為愛君，是人主

可得而脅也。孔子言事君，引《詩》「心乎愛矣，遐不謂矣」，蓋取忠不忘君之義。〉

崔孝讓。〈讓，叶如羊反，見《詩�角弓》、《楚辭�大招》、《荀子�成相》。〉

崔，齊邑名也。丁公之子於此受封，其後有崔夭。夭之支庶，苗裔盛焉。〈夭，於表反。

補曰︰漢有崔篆。〉孝讓，言既有孝徳，又能克讓也。〈補曰︰《尓雅》︰善父母為孝。

《說文通釋》：於文，子承老為孝。讓，謙遜也。後漢張歆字敬讓。〉

姚得賜，

姚，舜姓也。陟方之後，末嗣称焉。鄭有姚句耳，漢有姚平。〈句，音鉤。補曰︰秦有

姚賈，漢有姚定，漢王莽時有姚恂。〉得賜，言多受君之寵錫也。

燕楚莊。〈燕，烏賢反。〉

燕邵公奭，〈式亦反。〉本周之同姓，其後以國爲氏云。〈補曰︰南燕姞姓，囯在今滑

州。召公封北燕，今燕山府。《廣韻》：燕為秦所滅，子孫以囯為氏。孔子弟子有燕伋，

趙有燕周，漢有燕倉、燕廣。〉楚莊，言慕楚莊王也。〈補曰︰以楚莊為名字，若宋句

踐、魯句踐；劉昆、蘇純，字桓公；秦周，字平王。《吕氏春秋》有鄒公子夏后啓。〉

薛勝客，〈薛，私利反。勝，書烝反。〉

有奚仲者，為夏車正，受封於薛，後遷于邳。而仲虺居薛，為湯左相，〈邳，皮眉反。

〉其後称爲薛侯。及為楚所并，餘族因號薛氏。〈補曰︰《左傳》注：薛，魯國薛縣，

在徐州滕縣界。《廣韻》：本自黄帝，任姓之後。《說文》：邳在魯薛縣。《左傳》注：

下邳縣。宋有薛居州，趙有薛公，漢有薛澤、薛廣徳、薛宣、薛萬。〉勝者，克堪之義。

容者，人禮敬之爲上客也。〈補曰︰《漢�功臣表》：郭亭孫勝客、樊噲曾孫勝客。《

恩澤侯表》：丙吉玄孫勝客。〉

聶干將。〈聶，女輙反。將，資良反。〉

聶本地名，因以爲姓也。《春秋》稱「齊師、宋師、曹師次于聶北，救邢」。〈補曰︰

聶北，邢地。《廣韻》：楚大夫食采於聶，因以爲氏。〉韓有聶政，漢有聶壹。干將，

古之善劔。一曰︰劔師名也。〈補曰︰《吳越春秋》：干將，吳人，造劔二枚，一曰干

將，一曰莫耶。《子處賦》注：韓王劔師也。〉

求男弟，

求氏，本居衛國裘氏之地，故稱裘焉，後又轉為求字。〈補曰︰《礼記》：衞献公與柳

莊邑裘氏。《莊子》：鄭人緩呻吟裘氏之地。《考工記》有裘氏。〉漢末有求仲，即此

族也。男者，以別女。弟者，有兄之稱也。〈補曰︰《漢�功臣表》有趙弟，後漢李章

字弟公，��遵字弟孫。　《說文通釋》：旣壯而任力，故於文，力田為男。弟者，弟也，

相次弟也。古謂韋束之相次壓為弟。〉

過說長。〈過，古禾反。說，音恱。〉

過者，夏時國名，因爲姓也。〈補曰︰《晉�地道記》：東萊掖縣有過郷，北有過城，

古過囯。《世本�氏姓篇》：任姓過��。《風俗通》：過囯，夏諸侯，後因為氏。漢有

兖州刺史過栩。〉說長，言常恱豫也。〈補曰︰《尓雅》：恱，樂也。《說文通釋》：

於文，心兊為恱。《易》曰：兊，說也。《荀子》曰：樂易者常壽長。漢有戴長樂。〉

祝恭敬，

祝氏，鄭祝聃〈乃甘反。〉之後也。又衛有祝鮀，〈徒何反。〉後嗣傳職，賢而有識，

亦稱祝氏。〈補曰︰祝以囯氏，周武王封帝尭之後於祝。《唐�世系表》：出姬姓，武

王封黄帝之後於祝，後為斉所并，祝阿、祝丘是也。《世本》：祝，任姓，又以官為氏。

周有祝跪，漢有祝生、祝午、祝恬、祝良。漢《祝睦碑》云：鄭有祝聃，君其㣧也。〉

恭敬，謂不忘恭敬，慕趙盾也。〈補曰︰《囯語》：觀射父曰：敬恭明神者，以為之祝。

朱子曰：恭主容，敬主事。恭見乎外，敬主乎中。〉

審毋妨。〈毋，音無，一作無。妨，敷方反，害也。〉

審氏之先，爲周司空屬官，主審曲靣勢者也，後因賜族。漢有審食其。〈音異基。補曰

︰後漢有審忠、審配。〉毋妨，言勿有所妨害也。〈補曰︰古人云︰毋，猶今人言莫也，

與父母字不同。《楚辞》：敬而無妨。《漢�王子侯表》：安衆繆侯毋妨，長沙定王曾

孫。若韓申不害，漢華毋害、合傅胡害、閻毋害、楊毋害之類。〉

龐賞贛，〈龐，皮江反。贛、貢同。〉

龐者，高屋之名。龐氏之先，貲産殷富，好爲室屋。郷黨榮慕，謂之龐家，遂以立氏。

魏有龐涓。〈工玄反。補曰︰《廣韻》：周文王子畢公高後封於龐，因氏焉。龐，楚邑

也。《越世家》云：龐、長沙，楚之粟也。蓋以邑為氏。燕有龐煖，漢有龐眞、雄、參。

〉贛，賜也。賞贛義與得賜同。〈補曰︰端木賜字子贛。漢吾丘壽王、張忠、王尊字子

贛，薛宣字贛君，鄭興字少贛。〉

來士梁。〈來，一作斄。〉

來氏，殷之別族，本子姓。〈補曰︰商之支孫，食采於郲，因以命氏，後單為來。《百

官表》有來平，後漢有來歙。〉士梁，言爲士君子之棟梁。〈補曰︰《尓雅》杗廇謂之

梁。　斄讀與邰同。后稷封于斄，今武功故城是，音邰。右扶風有斄縣。《說文》：炎

帝之後，姜姓所封，周棄外家囯。《詩》曰：即有邰家室。〉

成博好，

成者，周之采地，��士所食，成肅公、簡公、桓公是也，故稱氏焉。〈補曰︰《史記》：

武王封弟叔武於成。《廣韻》：本自周文王子成伯之後。〉又楚令尹子玉，若敖孫也，

號成得臣，亦爲成氏。大心成熊，皆其後也。晉有成鱄、〈上兖反。〉成何。何後奔燕。

宋有成讙，〈火官反。〉秦有成差，並為成姓。〈補曰︰斉有成秩，漢有成丹。〉博，

大也。〈補曰︰《荀子》曰：多聞曰博。言好學之廣博也。好，呼報反。〉

范建羌。〈起良反。〉

陶唐氏之後，在夏爲御龍氏，在商爲豕韋氏，在周為唐杜氏。其後杜伯之孫曰士蔿，爲

晉司空。蔿子士縠，亦繼其官。蔿孫士㑹，晉太傅，食邑於范，爲范氏。〈蔿，于彼反。

縠，胡谷反。楚有范山、范蜎，越有范蠡，魏有范睢，西楚有范增，漢有范方渠、范延

壽。〉建羌，言立功於西羌之地也。〈補曰︰《說文》：羌，西戎牧羊人。以羌為名者，

漢有范羌、唐羌。〉

閻歡欣，〈閻，余廉反。〉

閻者，里中門也。因其所居，遂以爲姓。晉有閻嘉、閻没，齊有閻職。〈補曰︰閻以邑

為氏。《左傳》：康叔取於有閻之土，以其王職。閻嘉，晉閻縣大夫。楚有閻敖，秦有

閻遏，漢有閻澤赤、閻奉、閻崇、閻遷。《唐�世系表》：出自姬姓，周武王封太伯曾

孫仲弈扵閻郷，因為氏。又昭王少子生而手文曰閻，封扵閻城。又唐叔虞之後、晋成公

之子懿，食采閻邑，晉滅，子孫散处河洛。〉歡欣，言得人之歡心。

寧可忘。

寧氏與秦同姓。秦襄公曾孫，謚曰寕公，支庶因以爲氏。一曰：寕、寗本一姓，衛大夫

寗俞之後也。漢有寗成，《史記》作寕成。〈補曰︰《吕氏春秋》：荊莊王臣寕圄。《

過秦篇》：寗越，《史記》作寕越。《索隱》曰：趙人。〉可忘，言其善徳不可忘也。

《詩》云：有斐君子，終不可諼��。〈斐，敷尾反。諼，許元反。〉諼，亦忘也。〈補

曰︰《趙充囯傳》：羌豪靡忘。〉

苟貞夫，

苟，草名也，所居饒之，因以命氏。漢有苟賔，河內人也。今之河內猶有此姓焉。〈補

曰︰《廣韻》：本自黄帝之子。《孔叢子》：衛有苟变。漢有苟參、苟諫。〉一曰：本

晉大夫荀氏之後，避難攺族，而稱苟云。貞者，言有歳寒之節。夫者，大夫之謂也。〈

補曰︰《百官表》：有太農令王夫。　夫者，扶也。既壯曰夫。〉

苖涉臧。〈苗，一作茅。〉

苗賁皇，本楚人，後奔於晉，其子孫遂為苗氏。〈補曰︰苗，晋邑。《左傳》：若敖之

乱，伯賁之子賁皇奔晋，晋人與之苗。賁，扶云反，一作棼。〉王莽時有苗訢。〈與欣

同。〉篇〈補曰︰《馮異傳》有苗萌。《吳漢傳》有苗曾。〉本苗字或作芧，國名也。

周公子所封，其後因以為氏。又邾有茅地及茅夷鴻，皆茅姓也。〈補曰︰晉有茅茷，秦

有茅焦，漢有茅蘭，後漢茅容。〉涉臧，言其所涉皆善道也。一曰：遇難逃禍，涉水而

藏匿也。〈補曰︰《尓雅》曰：臧，善也。〉

田細兒，

田氏之先，職賦田者也，因以為姓。晋有田蘇，宋有田景。〈補曰︰《左傳》田丙，以

唐諱攺。又魯有田饒，魏有田子方，燕有田光。〉又陳厲公之子完奔齊，代為��佐，遂

篡齊國，後自稱王，又稱東帝。其族亦為田氏，葢以陳、田聲近云。及為秦所滅，漢興，

徙田族於関中，今之高陵、櫟陽諸田是也。〈櫟，音藥。補曰︰漢有田何、田叔、田蚡、

田千秋、田延年。〉細兒，言小兒也。〈補曰︰若白光、胡常、王崇、逢信字少子，枚

臯字少孺，衛媪次女少兒，《外戚傳》賈長兒，郭伋字細侯，劉歆字細君。又有右師細

君、江都王建女細君。〉

謝內黄。

謝，南方國名也。周宣王后父申伯於此作邑，其後以為氏。魯有謝息。〈補曰︰謝在南

陽��陽縣，今唐州。范文正公《謝濤碑》云：黄帝後十姓，謝居一焉。歐陽公《謝絳誌》

云：黄帝後任姓之別為十族，謝其一。《世本》：任姓，謝。《吕氏春秋》：東方墨者

謝子。漢有謝多、謝尭、謝躬。〉內黄，言黄中通理也。〈補曰︰《尸子》有中黄伯。

《漢�功臣表》：山都憲侯王中黄。〉一曰：取縣為名也。內黄屬魏郡。〈補曰︰今相

州內黄縣。以地為名者，《左傳》：苫越生子，將待事而名之。陽州之役獲焉，名之曰

陽州。漢有廣川王汝陽、馮野王劉真定、東郭咸陽、雍鉅鹿、張長安、田雲中。〉

柴桂林，

衛人高柴，爲孔子弟子，後居於魯，末裔以柴爲姓。漢有將軍柴武。桂林者，取其冬生

不凋而衆盛之意。〈補曰︰《楚辭�逺遊》：嘉南州之炎徳兮，麗桂樹之冬榮。桂林亦

郡名。漢鬱林郡，故秦桂林郡。《山海��》：桂林八樹，在番隅東。〉

温直衡。〈衡，叶戶郎反，見《詩�采��》、《韓奕》、《閟宫》、《烈祖》、《長發》

、《楚辭�九歌》、《惜誓》。〉

温氏之先，出自己姓。〈己，音紀。〉又晉之郤至，食邑河內之温，號曰温季，其後亦

爲温氏。〈補曰︰《春秋》：温子奔衛，周司㓂蘇公之後，國於温。《國語》：己姓蘇、

温。今孟州温縣。《廣韻》：唐叔虞之後，受封於河內温，因以命氏。漢有温疥、温順、

温序。《温氏譜序》曰：晉大夫郤至封於温，子孫因氏，居太原祁縣，為著姓。〉直衡，

言其正而平也。

奚驕叔，

奚仲旣遷于邳，其後遂稱奚氏。漢有奚涓。〈工玄反。補曰︰又有奚意。〉驕者，父母

愛而名之。叔者，伯、仲之下也。〈補曰︰憍，憐也，恣也，亦作驕。孔子弟子顔高。

漢蕭由、假倉字子驕。《淮南王安傳》有朱驕如。《東觀記》：徐宣字驕穉。〉

邴勝箱。〈邴，一作祊，音柄，又音丙。勝，書烝反。〉

祊，泰山下邑也，居之者以爲姓焉。〈朱氏曰︰《春秋》祊字，《公》、《穀》作邴，

故顔氏以祊注邴，但少「邴亦作祊」四字。而後人不暁，乃於注末妄增八字云「以邴爲

祊，其注未詳」者，誤矣。補曰︰魯有邴洩。《說文》：邴，宋下邑。《通釋》云：《

公羊傳》以魯祊田作「邴」字，郭璞注《穆天子傳》亦同，許慎所不取也。〉晉有邴豫、

邴師，齊有邴歜、〈音觸。〉邴夏、〈古雅反。〉邴意兹，漢有邴丹。〈補曰︰又有邴

漢、邴尊。〉勝箱，言其堪任近侍，在東西箱也。〈補曰︰《漢書》注：正寢之東西室

皆曰箱，言似箱篋之形。〉一曰：言能負重致逺，以牛爲喻也。〈補曰︰《詩》：彼牽

牛，不以服箱。注︰箱，大車之箱也。〉

雍弘敞，〈雍，於用反。〉

雍，國名也，在河內山陽。文王之子所封，其後以爲姓。又宋有雍氏，本姞姓也。〈姞，

其乙反。補曰︰《左傳》：雍，文之昭也。《風俗通》：文王子雍伯之後。〉鄭有雍糾，

齊有雍廪。楚有雍子，後入于晉，其裔皆雍氏。〈補曰︰《淮南子》：晉有雍季。漢有

雍樂成。〉漢有雍齒。弘敞，言其大而高明也。〈補曰︰《西京賦》：赫昈昈以弘敞。

〉

劉若芳。

劉氏之先，與范氏同祖。士㑹自秦歸于晉，其族留秦不去者爲劉氏。〈補曰︰陶唐氏旣

衰，其後劉累學擾龍，事孔甲，范氏其後也。在秦者復劉累之姓。〉又周之采地，亦名

爲劉，劉康公、定公、獻公皆王��士也，其後亦稱劉姓。若芳，言如蘭若之芬芳也。若，

謂杜若，芳草名也。〈補曰：《離騷》：香草以配忠貞。《九歌》：采芳洲��杜若。杜

若葉似薑，根似旋覆而有文理，味平，《廣雅》所謂楚蘅。漢楊興字君蘭。〉

毛遺羽，

文王之子封於毛國，其後以爲姓焉。〈補曰︰《史記》：毛叔鄭。《顧命》：毛公司空。

〉又周之采地，亦名爲毛，��士所食，毛伯衛、毛伯過皆是也，其後亦稱毛氏。趙有毛

遂，〈補曰︰又有毛公。〉漢有毛釋之。〈補曰︰又有毛萇。〉遺羽，自謙之稱，言極

輕賤也。〈補曰︰《淮南子》云：權輕飛羽。毛、羽同類。〉

馬牛羊。

造父旣封趙城，其後稱馬氏，葢以善御馬云。又趙將趙奢，克敗秦師，賜號馬服君，其

後亦爲馬姓。〈補曰︰馬宫，本姓馬矢。〉牛羊者，愛而諱之，比之於畜産者也。〈補

曰︰愛而比之，若司馬相如名犬子、王脩名狗子之類。以牛羊為名字，有司馬牛、樂羊、

冉耕字伯牛；祁奚字黄羊，見《吕氏春秋》。又牛、羊，亦氏也。《風俗通》：牛榮爲

隴西主簿，馬文淵爲太守，羊喜爲功曹，凉部云︰三牲備具。此亦設姓名為戲。然邾子

貜且、衛公子歂犬以獸名，漢長沙王鮒鮈以魚名，齊大夫蚳鼃、韓公子蟣虱以蟲名，古

多有之。〉

尚次倩，〈千見反。〉

吕望爲周武王太師，號尚父，其後或以爲姓。〈補曰︰《戰國䇿》：韓有尚靳。漢有尚

但、尚長子平。〉次者，長㓜之弟。倩者，青色而美也。〈補曰︰倩，士之美稱。《說

文通釋》：若草木之葱倩。漢江充字次倩。以倩爲字者，蕭望之長倩，龔舍君倩，楊中

倩、東方朔、雋不疑、于定國曼倩。〉

丘則剛。

陳有宛丘，居之者以爲姓。〈補曰︰《風俗通》曰：魯左丘明之後。又齊太公封於營丘，

支孫以地爲氏。〉又邾有丘弱，後亦爲丘氏。〈補曰︰《列子》有丘邴章。漢有丘子明。

〉則猶象也，謂法象於天，爲剛徳而不干時也。〈補曰︰《說文》：剛，彊斷也。《莊

子》：則陽遊於楚。注︰名則陽，字彭陽。〉

隂賔上，

隂，亦周之采地。周大夫隂忌、隂不佞、隂里，其後遂爲姓焉。〈補曰︰《後漢�隂識

傳》：其先出自管仲七世孫脩，自齊適楚，爲隂大夫，因而氏焉。〉賔上者，見賔禮於

君上，取「利用賔于王」之義。〈補曰︰漢龔勝字君賔。〉

翠鴛鴦。

翠氏，楚景翠之後也。避入��之遷，懷土逃匿，攺姓爲翠。〈補曰︰《廣韻》：翠，姓，

引《急就章》。〉鴛鴦，取匹鳥爲名也。〈補曰︰《詩箋》：匹鳥，言其止則相耦，飛

則為雙。《列子》：周宣王之牧正有役人梁鴦者，能養野禽獸。魏有文鴦。翠、鴛鴦皆

鳥也，與馬、牛、羊同，取為名，若榮駕鵞之類。鴐鵞，野鵝也。《春秋後語》：楚有

昭雁。《說文》：《春秋傳》：宋公子若鴒。秦有士雃。〉

庶霸遂，

庶氏之先，本出衛之公族，以非正嫡，遂號庶氏。《禮記》曰「子思之母死於衛」，庶

氏之女也。及《春秋》「邾庶其來奔」，其後亦爲庶氏。〈補曰︰周有庶子官，以官為

氏。〉霸遂，言能遂成霸功也。〈補曰︰《晉語》：文公於是乎遂霸。霸，把也，把持

諸侯之權。漢有黄霸、張霸。〉

萭叚��。〈��，叶乞郎反。萭，王矩反；《廣韻》音矩，又音禹。〉

萭亦楀字。楀者木名，因樹以得姓也。《詩》云：楀維師氏。〈楀音同。《漢書》楀作

萭。〉謂女寵之族，有姓楀者，爲師氏之官也。漢有萭章。〈補曰︰《說文通釋》：萭，

艸也。漢游俠有萭章字子夏。楀，木也。《詩》：楀維師氏。《考工記》：萭與矩同。

〉叚��者，言其厚重如石之叚，可爲��也。《春秋》：鄭有印叚，字子石；公孫叚，字

伯石。〈補曰︰叚本作碬。《說文》引《春秋傳》鄭公孫碬，乎加反。《廣韻》：叚，

徒玩反。碬，礪石，丁貫反。宋褚師叚字子石。〉《孫子》曰：如叚之投卵。

泠幼功，〈泠，一作伶，音零，字從水，亦作伶。〉

泠人，掌樂之官也，因爲姓焉。黄帝時有泠倫，〈補曰︰《漢�律歷志》作綸。〉周有

泠州鳩，秦有泠至，漢有泠襃、泠豐。〈補曰︰《詩�簡��》箋：泠官，樂官也。泠氏

世掌樂官而善焉，故後世多號樂官為泠官。《戰國䇿》：韓有泠向。《吕氏春秋》：周

有伶悝。《鄭志》有泠剛。《漢�功臣表》有泠耳、泠廣。〉㓜者，少小之次。功者，

言能立功也。〈補曰︰漢張戎字仲功。《史記》：公孫季功。〉

武初昌。

周大夫武氏子，其後因爲武姓。陳勝之起也，武臣自立爲趙王，項羽之客亦有武涉。〈

補曰︰《風俗通》：宋武公之後。柳芳曰：氏於謚，則文、武、成}宣。漢有武虎、武讓。

〉初昌者，言始昌大也。漢有夏侯始昌。〈補曰︰《西南夷傳》：栢始昌。《王子侯表》

有臨衆侯始昌。《功臣表》有王始昌。初者，先後之序也。漢有齊王次昌。《說文通釋》

云：《詩》：東方昌矣。昌即明也。晉孝武以東方明時生，名曰昌明。〉

此作品在全世界都属于公有领域，因为作者逝世已经超过100年，且作品于1931年1月1日

之前出版。

